15 OKTOBER 2006

AGTIENDE SONDAG IN KONINKRYKSTYD

Liturgiese voorstel

Fokusteks: 

Sagaria 1:7-17

Ander tekste: 
Ester 7:1-6, 9-10; 9:20-22; Psalm 124; Jakobus 5:13-20; Markus 9:38-50
Inleiding

Die Skriflesing uit Ester eindig met die instelling van die Purimfees. Die verhaal van Ester is tradisioneel ook tydens die Purimfees in die sinagoge gelees. Die oomblik dat die boekrol oop rol, sing die gemeente spontaan: “Ons loof U, O God, heerser oor ons lewe. U, God, wat ons lewens deur u bevele verander en ons beveel het om hierdie boek te lees.” 

Die fokustekste van die volgende vyf Sondae kom uit Sagaria. Dit is hoofsaaklik boodskappe (visioene) oor die herstel van Jerusalem, herbou van die tempel en die koms van die Messiaanse tydperk. Boodskappe wat na hulle aard ook vra om gelees te word. 

Dit is goed om hierdie Sondag, en ook dié wat volg, ’n keer klem te lê op die Skriflesing as sodanig. Goed voorbereide Skriflesing wat deur die voorganger of ander persone gedoen word. Die gemeente kan ook in die weke spontaan met die woorde hierbo op die Skriflesing reageer. 

Diensorde

God versamel ons voor Hom

Aanvangswoord

Voorganger: 
“… as die Here ons nie gehelp het nie


toe mense ons aangeval het nie,


dan het hulle ons lewend verslind


toe hulle woede teen ons ontvlam het; 


dan het die waters ons weggespoel


en die vloed ons oorweldig …”

Gemeente: 
“Aan die Here kom die lof toe.”

Voorganger: 
“Hy het nie toegelaat 


dat ons hulle prooi word nie.


Ons bevry soos ’n voël


uit die wip van die voëlvanger;


die wip het gebreek


en ons was vry!

Gemeente: 
“Ons hulp kom van die Here


wat hemel en aarde gemaak het” (Ps 124).

Seëngroet

“Genade en vrede vir julle van Hom wat is en wat was en wat kom, 

en van die sewe geeste voor sy troon, 

en van Jesus Christus die geloofwaardige getuie, 

die eerste wat uit die dood opgestaan het, 

die heerser oor die konings van die aarde” (Op 1:4b-5a).

Sang

Lied 163 “Soos ’n wildsbok wat smag na water”

Skuldbelydenis en vryspraak

Voorganger: 
Kom ons erken ons skuld voor die Here.

Gemeente: 
“Ons laat die kindertjies wat in U glo, afvallig raak.

Voorganger: 
Jy sal met ’n meulsteen om die nek in die see gegooi word, sê die Here.

Gemeente: 
My hand laat my van U afvallig word.

Voorganger: 
Kap hom af, sê die Here.


Dis beter as om met twee hande in die hel te sit.

Gemeente: 
My voet laat my van U afvallig raak.

Voorganger: 
Kap hom af, sê die Here. 


Dis beter as om met twee voete in die hel in te loop.

Gemeente: 
My oog laat my van U afvallig raak.

Voorganger: 
Ruk dit uit sê die Here.


Liewer met een oog die koninkryk in as met twee oë in die hel.

Gemeente: 
Here, wees ons genadig.

Voorganger: 
Die Here vergewe jou


en gee jou sy genade.

Gemeente: 
Ek sal met hande u ryk bou;


met my voete op u pad loop;


met my oë die nood van ander raaksien. 

Voorganger: 
Die Here laat jou sout wees


en in vrede lewe (volgens Mark 9:42-50).

Sang

Lied 19:4 “Volmaak is God se wet, wat lewenswysheid het”

Diens van die Woord

Gebed om die opening van die Woord

Begin die gebed met Psalm 119:137-144.  

Gebruik gerus by wyse van afwisseling die vertaling van vader Bonaventure Hinwood.

Skriflesing

Sagaria 1:7-17

Laat twee voorlesers saam met die voorganger die Skriflesing goed voorberei en in beurte lees.

Voorganger: 
“Op die vier en twintigste dag van die elfde maand, die maand Sebat, in die tweede regeringsjaar van Darius, het die woord van die Here gekom tot die profeet Sagaria seun van Berekja, seun van Iddo.


Ek het in die nag ’n gesig gesien. Daar het ’n man op ’n bruin perd gesit. Hy was tussen die mirtestruike in ’n diep kloof, en agter hom was ruiters op bruin en vos en wit perde.” 

Eerste leser: 
“Ek het gevra: ‘Wat beteken dit, Meneer?’”

Tweede leser: 
“’n Engel wat vir my die gesig moes uitlê, het vir my gesê: ‘Ek sal jou laat sien wat dit beteken.’”

Eerste leser: 
Toe praat die man wat tussen die mirte was. “Hy het gesê: ‘Dit is die ruiters wat deur die Here uitgestuur is om die wêreld te deurkruis.’”

Tweede leser: 
“Die ruiters sê toe vir die engel van die Here, vir die engel wat tussen die mirte was: ‘Ons het die wêreld deurkruis, en die hele wêreld is rustig en stil.’”

Eerste leser: 
“Toe sê die engel wat vir my die gesig moes uitlê, die engel van die Here: ‘Here, Almagtige, hoe lank gaan dit nog duur voordat U U weer oor Jerusalem en die stede en Juda ontferm? U toorn rus nou al sewentig jaar op hulle!’ 

Voorganger: 
“Die Here het die engel vriendelik geantwoord en hom bemoedig.”

Tweede leser: 
“Daarna sê die engel vir my: ‘Roep en sê: So sê die Here die Almagtige: Ek is hartstogtelik begaan oor Jerusalem. My toorn gaan losbreek teen die nasies wat nou so sorgvry woon, want my toorn teen Jerusalem was nie so groot nie; dit is die heidennasies wat dit so ’n groot ramp laat word  het. Daarom sê die Here, gaan Ek My weer oor Jerusalem ontferm: my tempel daar gaan herbou word, sê die Here die Almagtige, Jerusalem sal opnuut as stad uitgelê word.’”

Voorganger: 
“Roep weer en sê: So sê die Here die Almagtige: My stede sal weer oorstroom word deur voorspoed. Ek, die Here, gaan weer genade betoon aan Sion, Ek gaan Jerusalem weer my woonplek maak.”

Gemeente: 
Ons loof  U, O God, Here oor ons lewe. 


U, O God, wat ons lewe deur u bevele verander het.

Prediking

Antwoord

Lied 585:2,3  As Middelaar mag ons U sien”

Diens van die tafel

Volg dieselfde liturgie as by Sondag 8 Oktober 2006.

Nagmaalherinnering  indien die nagmaal nie op hierdie Sondag gevier word nie. 

Daar word hierdie week steeds klem gelê p die dankbaarheidskarakter van die nagmaal.

Die voorganger staan by die nagmaalstafel waarop daar ’n beker met wyn en bord met brood is. Hy sê: Die brood wat julle hier sien, is teken van die liggaam van die Here Jesus Christus wat vir ons sonde gebreek is. Die wyn is teken van sy bloed wat vir ons sonde gestort is. Hierdie tekens maak ons dankbaar want dit verseker ons van die verlossing wat ons in Jesus Christus deelagtig is.

In aansluiting hierby kan die voorganger die lyn deurtrek na ons antwoord en lewe van dankbaarheid en ons dankoffers – wat dan ingesamel word. 

Uitsending

Slotsang

Lied 470:1,2,4  “U, Here, is ons koning” (temalied)

Seën

So sê die Here die Almagtige: 

Ek, die Here, sal my stede weer oorstroom met voorspoed. 

Ek, die Here, betoon weer genade aan Sion, 

Ek, die Here, maak Jerusalem weer my woonplek

en skenk julle vrede.”

Antwoord

Die gemeente sing Lied 315 “Amen”.

INLEIDING TOT SAGARIA

Toe Sagaria as Profeet van Bemoediging en Hoop begin optree het, het daar reeds `n periode van sestien jaar verloop sedert die ongeveer 50 000 ballinge in 537 vC uit Babilon teruggekeer het (wat onder regering van Kores was). Met entoesiasme is begin met restourasiewerk aan Jerusalem en die tempel. Die spanning met die Samaritane (vgl Esra 4:4) het egter die bouwerk verhinder en so het die prioriteite verskuif van die opbou van die tempel na hulle persoonlike herbou van hulle eie wêreld. Nadat Darius vir Kores opgevolg het, het Haggai in alle ywer die herstelfase van die tempel weer aangevuur.  

Sagaria was `n tydgenoot van Haggai. `n Mens kan uit die boek Haggai aflei dat dié profeet reeds bejaard was, terwyl Sagaria waarskynlik `n jong man was (Sag 2:4). Sagaria was die seun van Berekja, kleinseun van Iddo (1:1 en 1:7). Oupa Iddo was een van die priesters van Israel (Neh 12:4). Sagaria was dus nie net profeet nie, maar ook deel van die priesterlike stam. Die naam Sagaria beteken “die Here onthou”. Berekja beteken “die Here seën” en Iddo beteken “Sy tyd”. Dus is die volle naam van Sagaria “Die Here onthou (– of sal nie vergeet nie) – om op sy tyd te seën”.   

Beide Jesaja 44:24-45:7 en Esra 1-7 verskaf agtergrondmateriaal tot die boek Sagaria. Daaruit, asook uit Sagaria 1:1, kan afgelei word dat die boek in 520 vC begin skryf is. Die meeste navorsers is dit eens dat die boek uit drie dele bestaan: hoofstuk 1-8, 9-11 en 12-14 (met die laaste twee dele wat `n groter eenheid vorm).

Sagaria 1-8 (ook uitgedruk as I Sagaria) is geskryf in 520-518 vC. Die tweede en derde deel (bekend as Deutro-Sagaria of II Sagaria) se oorsprong is later (volgens sommige geleerdes, selfs 3 eeue later) – geskryf deur ’n onbekende profeet – en is deur `n redaktor by die oorspronklike woorde van Sagaria gevoeg om `n geheel te vorm. Saam met die ander elf klein profete is Sagaria se fokus op die eksiliese lewe van die Judeërs … in hierdie geval tydens die Persiese periode.  

Sagaria 1–8 bestaan uit drie duidelike boodskappe wat by drie verskillende geleenthede gelewer is: a) Sagaria 1:1-6 as inleiding tot die boek; en b) Sagaria 1:7–6:15 wat opgedeel is in ag profesieë oor die eindtye. Hierdie nagtelike drome/visioene was bedoel om die mense aan te moedig, nie net om bouwerk aan die tempel te voltooi nie, maar ook om hulle moed in te praat vir die toekoms. Hierdie gedeelte van Sagaria is duidelik `n boek van hoop!  

Die primêre boodskap van Sagaria 1-8 handel oor God wat vir Homself ‘n woonplek op aarde tussen mense vestig (2:12). Hierdie eerste ag hoofstukke fokus op God se handelinge (via visioene wat na Sagaria kom) om hierdie doelwit van God met mense te bereik. Sagaria suggereer dat die koninkryk van God op aarde seker is en selfs sonder moeite sal realiseer. Die taalgebruik is positief en beklemtoon God se getrouheid. Daar sal `n nuwe tyd vir Israel aanbreek waar daar weer voorspoed sal wees en waar almal God sal dien. Die voorspoed wat in die toekoms sal aanbreek, sal reeds in die hede ervaar word.  

Teenoor die eerste gedeelte waar die taal van hoop reeds vir die hede bedoel is, fokus die tweede deel van Sagaria (9-11 en 12-14) uitsluitlik op die eindtye. Hier word die koms van die koninkryk van God as nie so `n eenvoudige realiteit beskryf nie. Selfs die taalgebruik raak “donkerder” en pessimisties. Daar sal strydgevegte wees met die bose. God word in hierdie gedeeltes beskryf as die Goddelike Stryder (“warrior”). Die Messiasverwagting is baie duidelik in hierdie gedeelte. Maar die mense wil nie die Messias aanvaar nie, en bring sodoende God se oordeel oor hulleself. Ten slotte word `n prentjie geskilder van `n oorwinning, waar die hele aarde gereinig sal word van alle oortredinge en waar al die volkere God se gesag sal erken.

Die boek Sagaria word baie aangehaal in die Nuwe Testament – 41 keer word na gedeeltes uit Sagaria verwys. Dit is ook een van die meer Messiaanse Ou-Testamentiese boeke van die hele Bybel. Die boek is baie meer gefokus op wat nog gaan kom, as bloot dit wat onmiddellik in die Judeërs se leefwêreld van toepassing was. `n Boek wat vir 21ste eeu se Christene steeds baie kan leer!

PREEKSTUDIE – SAGARIA 1:7-17

Teks en konteks van die eerste visioen: die ruiters

Die volgende verduideliking rakende die teks en die konteks van Sagaria moet in aansluiting by die voorafgaande Inleiding tot Sagaria gelees word. Hier volg `n toegespitste uiteensetting wat meer spesifiek op die gedeelte vir hierdie Sondag se prediking fokus. Om eers weer te verfris: Die boek Sagaria kan in I Sagaria (1–8) en II Sagaria (9–14) verdeel word (waar lg weer ook in twee dele verdeel sou kon word). Elk van hierdie boeke het `n eie ontstaanstyd, met `n eie historiese konteks. Sagaria se oorsig is op hierdie gedeelte van toepassing en word dus hier bespreek.

Met die Babiloniese inval in Jerusalem is die stad verwoes. Die Judeërs is gevang en deur Nebukadnesar na Babilonië toe geneem. Vir ongeveer vyftig jaar, vanaf 587 vC, moes die ballinge vir hulle daar `n nuwe lewe skep. Die “70 jaar” waarna in 1:12 verwys word, was die tydperk (afgerond tot 70) wat die Judeërs weg was tot by die tydstip van die profesie in 520. Vergelyk soortgelyke gedeeltes in Jeremia (25:11-12;  29:10), waar geprofeteer word dat dit 70 jaar sal duur voor die volk van God kan terugkeer. Interessant is dat niemand wat dus weggevoer is, sou oorleef om te kan terugkeer nie. Dit sal `n nuwe geslag Judeërs wees wat uit die ballingskap terugkeer Jerusalem toe om die stad en die tempel te herbou. `n Nuwe geslag vir `n nuwe begin.

Die Babiloniërs word in 539 vC deur die Persiërs verslaan. Eers was Kores aan die bewind van Persië. Dit is ook hy wat toestemming gee dat die ballinge mag terugkeer (meer oor hierdie geskiedenis in die boek Esra-Nehemia). By die terugkeer in Juda begin die Jode die stad Jerusalem en die tempel herbou, maar dit gaan nie maklik nie. Hulle word deur eksterne omstandighede gedwing om die bouwerk te staak, onder meer die vyandige inmenging van die Samaritane; sestien jaar verloop voordat die bouwerk hervat kan word. Intussen word Darius die nuwe heerser van Persië. Sagaria 1:1 se profesie begin in middel-Oktober tot middel-November 520 vC van die regeringsjaar van hierdie heerser. So ver die historiese oorsig van hierdie gedeelte.

Enkele eksegetiese opmerkings:

a.  Sagaria 1:7-17 lei die eerste van ag sogenaamde naggesigte in. Die skema van hierdie visioene is gewoonlik dieselfde.

Die eerste gesig kan soos volg ingedeel word: 

1.  Inleiding (1:7-8a)

2.  Beskrywing van die visioen soos dit deur die profeet gesien/beleef word (1:8b).  

3.  Die behoefte dat hierdie gesig verduidelik moet word (1:9a).  

4.  ‘n Langerige verduidelikende uiteensetting deur die tolkengel (9b-17).  

b.  Die funksie van die tolkengel was dié van `n tussenganger tussen God en die profeet. Die antwoord van die engel kan verder onderverdeel word: 

1.  Eerste verduideliking van die antwoord (10-11). 

2.  `n Klag/treurlied met God se troosantwoord (1:12-13).  

3.  Die opdrag aan Sagaria om te gaan vertel wat hy gesien en gehoor het (1:14-17).  

c.  Die eerste gesig wat Sagaria ontvang, is in die nag van 15 Februarie 519 vC. Daarna sal hy nog sewe sulke visioene sien; al ag fokus op die nuwe ryk van God wat naby gekom het. God se straf (die ballingskap) as gevolg van die volk se hardnekkigheid is verby en `n nuwe fase het aangebreek. Die volk word moed ingepraat. God is hartstogtelik (1:14) begaan oor die welstand van sy volk. (Dit is juis die fokus op die “nuwe tyd” van God se eie koninkryk en God se intense betrokkenheid by hierdie nuwe tyd, wat hierdie gedeeltes uiters geskik maak vir prediking in die Koninkrykstyd van ons kerklike jaar.)

d.  Na die inleidingsgedeelte (1:1-6) verkeer Sagaria waarskynlik in `n ekstatiese profetiese toestand waar hy hierdie eerste visioen in die nag (8) sien (uit 4:1 is Sagaria nie aan die slaap nie, maar is hy na alle waarskynlikheid wakker terwyl hy hierdie visioene ontvang). Die toneel speel voor die ingang van die hemel af, in `n kloof met welriekende plantegroei. Volgens hierdie gesig keer vier perderuiters terug van `n verkenningsrit nadat hulle – in opdrag van God – die wêreld platgery het (1:10). Die vier perderuiters sou simbolies uitgelê kon word as die vier uithoeke van die wêreld. Die ganse wêreld is dus gedek met hulle verkenningstog. Le Roux (in Burden en Prinsloo) verduidelik die vier perde (vgl Op 6:1-8) as die vier winde in Jahwe se diens en die ruiters sy verkenners, wat die aarde in die vier rigtings moet gaan verken. Beide Achtemeier en Van der Woude bevestig dat daar geen waarde aan die kleure van die perde geheg behoort te word nie (daar is egter verskeie pogings tot allegoriese verklarings vir die verstaan van die kleure). Soos Van der Woude dit stel: “Dezen dienen veeleer ter verlevendiging van het beeld”.  

e.  Wanneer Sagaria vra dat die beeld aan hom verduidelik word, is `n tolkengel byderhand wat die verklaring gee. Dit was God self wat die ruiters uitgestuur het om `n inspeksie te gaan doen (vgl. Job 2:2). Die visioen gaan oor die terugvoering van die ruiters na aanleiding van wat hulle op hulle reis ontdek het. Uit Haggai 1:6-9 word `n “wêreldrewolusie” (Van der Woude) voorspel, waarna al die nasies na God se tempel sal kom en God sal erken as die Magtige. Dan eers sal daar vrede wees. Haggai 2:22 vertel van groot beroering onder die konings van alle nasies wat op pad is. En nou, twee maande later, keer die ruiters met die ontstellende nuus terug dat daar nog geen teken is van hierdie onrus wat voorspel is nie. Inteendeel, alles is “rustig en stil” (1:11). Le Roux verduidelik dat Darius alle opstand tydens sy bewindname gewelddadig onderdruk het en dat daar, danksy sy regering, wêreldvrede heers. Verder rapporteer die ruiters dat die bouwerk aan die tempel in Sion en die herstel van die heilige stad nog nie klaar is nie, omdat die teruggekeerde ballinge deur die vyandige Samaritane gestuit word. Dus kon die volke uit alle windrigtings nog nie kom om God in sy tempel te erken as die Enigste God nie.  

f.  Omdat hierdie heilsaankondiging nog nie gerealiseer het nie, volg `n klaaglied deur die engel teenoor God (1:12), waarin die engel vir God kla-vra: Hoe lank nog? Dit is dan al 70 jaar. Dit sou ook die vraag van die teruggekeerde ballinge kon wees: Hoe lank nog? Eers was die fase van ballingskap baie langer as wat oorspronklik verwag is (vgl Jer 28; 29:1-9). Met beloftes van landsherstel en `n nuwe toekoms het hulle uiteindelik teruggekeer. Net om verder teleurstelling op teleurstelling te beleef: armoede, misoeste, vyandige teenstand van naburige omgewings; onderlinge geskille en geestelike agteruitgang. Van die oorspronklike belofte van herstel het daar steeds min gerealiseer. Hoe lank moet hulle nou nog swaar kry?

g.  Sagaria 1:13 lei `n verrassende verandering in die teks in. Anders as wat verwag word, is die reaksie op die “stil en rustige” nuus, nie dié van dankbaarheid nie. Daar word nou `n klaaglied gesing juis omdat dit steeds “stil en rustig” is. Op hierdie klaaglied is God se reaksie een van vriendelikheid en empatie. Wat met God se volk gebeur, raak God self. God se antwoord op die engel se klaaglied is een van intense betrokkenheid met emosionele diepte. Sagaria moet vir die volk vertel dat – al lyk die teendeel waar en al beleef hulle steeds verdrukking – hulle moet moed hou. Juis omdat God so hartstogtelik voel oor sy volk. Dit was op grond van God se liefde vir die afvallige Juda dat hulle aanvanklik in ballingskap weggevoer is, juis sodat hulle berou kan ontwikkel en kan terugdraai na die God wat met hulle `n verhouding wil hê. God het die ander volke as sy instrumente gebruik om Juda tot inkeer te laat kom. Maar, waar die ander volke veronderstel was om as instrumente in God se hand te wees, het hulle hul mag misbruik in tirannie. Soos Achtemeier dit stel: “... the foreigners, in their pride and abuse of power, have subjected Israel to cruelty and oppression far beyond God’s intentions”. Waar die Judeërs verhinder is om die stad Jerusalem en die tempel te herbou, sal God hulle nie aan hul lot oorlaat nie. God voel te sterk oor hulle (1:14). God sal self intree en die ruimte skep waar die land herstel kan word (1:16-17).  

h.  Hierdie visioen eindig met `n belofte van God dat Hy herstel vir Jerusalem en die tempel sal bewerk. Dit is `n geskenk van God af. `n Heilsaankondiging, toekomsgerig, maar wat nou al sal realiseer. Dit sal onomkeerbaar wees.  Daar sal, anders as wat die Judeërs die afgelope 70 jaar beleef het, `n tyd van heelheid kom: voorspoed, genade en God se teenwoordigheid sal beleef word. Dit is God se belofte. Daarvoor neem God self verantwoordelikheid.

Preekvoorstel

Die preekvoorstel van Elizabeth Achtemeier oor hierdie spesifieke gedeelte was baie waardevol. In `n groot mate word op haar gedagtes voortborduur. Sy noem die tema van haar preek “An Accursed Happiness”, met verwysing na `n soortgelyke beskrywing van Calvyn oor hierdie gedeelte in sy kommentaar oor Sagaria. Die spanning word duidelik in die tema uitgebeeld; `n vervloekte gelukkig wees. (Lees mens haar preekvoorstel, dink jy aan die beeld van “die stilte voor die storm”. Alles lyk ooglopend rustig, maar iets “broei” in die lug, wat vernietiging gaan bring.)

Dit is presies wat die ruiters op die perde ook gesuggereer het. Oënskynlik is alles op aarde reg. Die hele wêreld is rustig en stil. Onwillekeurig dink `n mens aan die apartheidsjare waar die meeste wit mense rustig en met `n gevoel van “vir-altyd-gelukkig” hulle lewe gelei het; bolangs – jare lank – was alles vir hulle “rustig en stil”, terwyl `n wêreld van ontnugtering en pyn “net oorkant die straat” was; mense wat om uitkoms of bevryding gebid het.  

Hierdie gedeelte wil die maskers van ons oë wegneem sodat ons die dinge waarmee ons onsself (dalk) om die bos mag lei, kan herken. (`n Mens dink aan Jer 7, waar Jeremia vir die mense sê jy kan nie “vrede, vrede” roep, net omdat jy in die tempel kom nie.) Die ondersoekende vraag is: Wat is oënskynlik, bolangs, `n prentjie van geluk, waarin – in die woorde van Calvyn – daar onheil in opgesluit is? Oënskynlik is ons – gelukkig darem – nog nie volledig in die greep van sekularisme vasgeval nie en word ons steeds – oorwegend – gesien as `n land met die meerderheid Christene. (Ja, goed, ons sal erken, nominaal.) Hoe kan dit wees, as `n mens aan die een kant Sondae mense kerk toe sien ry, en net daarna, in die koerant lees van die stygende statistieke van vroue- en kindermishandeling? Wie is hiervoor verantwoordelik? Wie pleeg die daaglikse misdaad? (En nee, nie net op die hoeke van die strate nie. Onder alle bevolkingsgroepe en in alle sfere van die samelewing, vier misdaad hoogty.) Achtemeier skryf: “It is possible for us to believe that everything is fine in a relationship or society or a nation when actually nothing is fine in the sight of God.”

Neem die voorbeeld van `n huweliksverhouding waar alles – op die oog af – rustig en kalm lyk, maar in werklikheid word een van die vennote in die huwelik “geboelie” tot stilte en toegewing. “Net om die vrede te bewaar” sal een party maar altyd ingee en ingee. En een oggend word daardie persoon wakker met `n gevoel van: “Waar het ek my eie menswees langs die pad verloor?” Of eindig die familie se storie in `n egskeiding? Of is daar die gesinsgeweld wat onder die mat in gevee word? Ongelukkigheid wat geïgnoreer word. Kinders wat geen verhouding met ouers het nie. Afhanklikheid aan watter middele ook al, waaroor niemand praat nie. Solank dit maar net “rustig en kalm” kan lyk. Dat die bure net nie moet weet nie. Dan kan almal van ons rustig met ons lewe aangaan.  

En so sou ons voorbeelde kon vermenigvuldig. Die “kalm en rustige” prentjie moenie versteur word nie. Daarom bêre ons een (net) die een Sondag van `n jaar rondom 1 Desember vir ons “vigs-Sondag”. Daar sterf jaarliks meer mense in ons land aan vigsverwante siektes as wat daar tydens die tsoenami-ramp gesterf het. Ons sit `n week of wat vasgenael voor die televisie. Ons samel miljoene rande in vir hulpverlening. Solank ons net nie aan ons lyf, hier om ons, die groter krisis hoef raak te sien van nood nie. Die brand in `n plakkerskamp waar gesoebat word vir komberse en nuwe huisvesting, val op dowe ore. Moenie nou steur nie! Ons is nou eers besig met die noodleniging, daar ver. Hier by ons in ons sitkamer moet dit net alles “rustig en kalm” wees.

Selfs `n gemeente moet hulleself ondersoek waarom daar dalk `n (misleidende?) “stil en rustige” toonaard in eie geledere is. Kan dit dalk bloot `n tevredenheid wees dat daar darem vir “ons” `n plek is, terwyl die hele gemeenskap nie meer soos die “ons” lyk nie? Dat alles om ons verander, maar net die gemeente se gesig bly dieselfde – al word die gemeente net al hoe leër. Is dit dalk die doodskoot vir die gemeente omdat die “kalm en rustig” eintlik `n siekte is wat diep invreet? Hou net wat ons s’n is onveranderd, sug gemeentelede. Terwyl die wêreld om ons swaar kry. Dit klink darem baie na ‘n “Accursed happiness”, dan nie!  

Achtemeier skryf: “Human beings always create some sort of communal structures for themselves, but because we are selfish and sinful, those structures are inevitably flawed. That which we think is good may not be good at all, because it totally ignores the will of God, having been established by human beings solely according to their own plans and desires. It may yield tranquility, and comfort, and yet be totally at odds with God’s plans and purposes.” Ons moet ons eie koninkryke wat ons oprig, ten koste van die koms van God se koninkryk sonder skroom in die oë kyk. Want God maak nie sy oë daarvoor toe nie. God sien raak – selfs dit wat ons probeer toe hou.  

God staan nie onaangeraak deur die pyn van mense wat in die skyn van “kalm en rustig” weggesteek probeer word nie. God se empatie is vandag nog van toepassing: “Ek is hartstogtelik begaan ...”, sê die Empatiese God. Begaan oor die welsyn van mense. Begaan oor die heelmaak van `n gebroke wêreld. Begaan oor die koms van God se koninkryk. God gebruik steeds vandag mensehande om te help bou aan hierdie koninkryk.  

Juis daarom kan ons nie maar net tevrede wees met die bolangse “die hele wêreld is rustig en kalm” terwyl die teendeel dalk waar is nie. Ook nie verniet dat ons `n idioom in ons taalgebruik het waarmee ons goed bekend is nie: Stille water diepe grond – onder draai die duiwel rond. 

Die goeie nuus van Sagaria is dat God se evangelie die evangelie van hoop is. Hierdie hoop wil God al op aarde gestalte laat kry. En die gelowiges is die draers van daardie hoop. Medewerkers aan `n lewe saam met God. Want dis eers dan dat dit stil en rustig kan wees. Dan kan die kalmte en rus waarvan Matteus 11:28 praat, beleef word: “Kom na My toe, almal wat uitgeput en oorlaai is, en Ek sal julle rus gee.”

